
初食檳榔

作者：劉基　元末明初

本作品收錄於《列朝詩集/甲前02》和《劉基集/13卷》

檳榔紅白文，包以青扶留。

驛吏勸我食，可已瘴癘憂。

初驚刺生頰，漸若戟在喉。

紛紛花滿眼，岑岑暈蒙頭。

將疑誤臘毒，復想致無由。

稍稍熱上面，輕汗如珠流。

清涼徹肺腑，粗穢無纖留。

信知殷王語，瞑眩疾乃瘳。

三復增永嘆，書之遺朋儔。

此作品在全世界都属于公有领域，因为作者逝世已经超过100年，且作品于1931年1月1日

之前出版。

